
   Юрататăп

   Анатолий Май | Сăвă

   Чул юпа чĕтĕрет сивĕпе.

Ват юман кисренет тăвăлпа.

Пĕлĕтсем манăн пуç тĕлĕпе

Шăвăнаççĕ кăтраллă хумпа.



Эп сана ыталап, чуптăвап,

Аллуна сывласа ăшăтап.

Чун-чĕре, яланах çапла тап:

Юра-тап! Юра-тап! Юра-тап!



Тулхăраç, аçтаха пек, çилсем,

Шăл çыртса хăвалаç пĕр-пĕрне.

Килсе çитрĕç синкерлĕ кунсем, —

Çил калать пытару кĕввине.



Ахăртнех чарăнать ырана

Кашкăрла улакан хăрату.

Ан шавла, урмăшла самана, —

Пурпĕрех çĕнтерет юрату.



Эс мана ыталан, чуптăван.

Хӳтĕлет тăвăлтан ват юман.

Чун-чĕре яланах çапла тап:

Юра-тап! Юра-тап! Юра-тап!

  